
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԱՊՐԻԼԻ 18-Ի                  N 513-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

    Հիմք ընդունելով «Բաժնետիրական ընկերությունների մասին» Հայաստանի Հանրապետության օրենքի 12-րդ հոդվածի դրույթները, ինչպես նաև «Կառավարչական իրավահարաբերությունների կարգավորման մասին» Հայաստանի Հանրապետության օրենքի 13-րդ հոդվածի 1-ին մասը և 15-րդ հոդվածի 9-րդ մասը Հայաստանի Հանրապետության կառավարությունը որոշում է.
 1․ Հայաստանի Հանրապետության կառավարության 2019 թվականի ապրիլի 18-ի ««Հայաստանի պետական հետաքրքրությունների ֆոնդ» փակ բաժնետիրական ընկերություն ստեղծելու, Հայաստանի Հանրապետության տնտեսական զարգացման և ներդրումների նախարարությանը գումար հատկացնելու, ինչպես նաև Հայաստանի Հանրապետության 2019 թվականի պետական բյուջեում և Հայաստանի Հանրապետության կառավարության 2018 թվականի դեկտեմբերի 27-ի             N 1515-Ն որոշման մեջ փոփոխություններ և լրացումներ կատարելու մասին» N 513-Ն որոշման 3-րդ կետում «տնտեսական զարգացման և ներդրումների նախարարությանը» բառերը փոխարինել «վարչապետի աշխատակազմին» բառերով:
2. Հայաստանի Հանրապետության էկոնոմիկայի նախարարին՝ սույն որոշումն ուժի մեջ մտնելուց հետո 10-օրյա ժամկետում ապահովել ընկերության բաժնետիրոջ լիազորություններից բխող գործառույթների իրականացմանն առնչվող անհրաժեշտ տեղեկատվության փոխանցումը Հայաստանի Հանրապետության վարչապետի աշխատակազմի ղեկավարին:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

Սույն որոշման ընդունումը պայմանավորված է «Հայաստանի պետական հետաքրքրությունների ֆոնդ» պետական փակ բաժնետիրական ընկերության (այսուհետ՝ Ընկերություն) գործունեության կազմակերպման առավել արդյունավետ ու օպերատիվ կազմակերպման անհրաժեշտությամբ: 
Որոշման ընդունումը պայմանավորված է նաև նրանով, որ Ընկերությունը ՀՀ կառավարության համար հանդիսանում է ռազմավարական նշանակություն ունեցող այն կազմակերպությունը, որի միջոցով իրականացվում են տնտեսական երկարաժամկետ զարգացմանը և հետճգնաժամային տնտեսության վերականգնմանն ուղղված ծրագրերը: 
Հաշվի առնելով ընկերության ստեղծումից ի վեր վերջինիս բազմավեկտոր գործունեությունը, կատարվող աշխատանքների բնույթը, ընկերության ֆինանսավորման աղբյուրը և բյուջետային հատկացումների գործընթացը, ինչպես նաև ֆինանսական միջոցների օգտագործման ուղղությունների ու արդյունքային ցուցանիշների հետ կապված հաշվետվությունների գնահատման հարցում միասնական քաղաքականության մշակման և իրականացման ապահովման նպատակով, անհրաժեշտություն է առաջացել պետության անունից հանդես եկող Ընկերության բաժնետիրոջ իրավասությունները վերապահել ՀՀ վարչապետի աշխատակազմին:
ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
